0529-0529- Concilium Arausicanum -Documenta

Concilia Galliae 511-695 - Concilium Arausicanum a. 529

Cum ad dedicationem basilicae, quam inlustrissimus praefectus et patricius filius noster liberius in arausica ciuitate fidilissima deuotione construxit, deo propitiante et ipso inuitante conuenissimus et de rebus, quae ad ecclesiasticam regulam pertinent, inter nos spiritalis fuissit oborta conlatio, peruenit ad nos esse aliquos, qui de gratia et libero arbitrio per simplicitatem minus cautae et non secundum fidei catholicae regulam sentire uelint. 

 

Vnde id nobis secundum admonitionem et auctoritatem sedes apostolicae iustum ac rationabile uisum est, ut pauca capitula ab apostolica nobis sede transmissa, quae ab antiquis patribus de sanctarum scripturarum uoluminibus in hac praecipuae causa collecta sunt, ad docendos eos, qui aliter quam oportit sentiunt, ab omnibus obseruanda proferre et manibus nostris suscribere deberimus.

 

Quibus lectis qui hucusque non sicut oportebat de gratia et libero arbitrio crededit, ad ea, quae fidaei catholicae conueniunt, animum suum inclinare non differat.

 

Si quis per offensam praeuaricationis adae non totum, id est secundum corpus et animam, in deterius dicit hominem commutatum, sed animae libertate inlaesa durante corpus tantummodo corruptioni credit obnoxium, pelagii errore deceptus aduersatur scripturae dicenti: anima, quae peccauerit, ipsa morietur, et: nescites quoniam cui exhibetis uos seruos ad oboediendum, serui estis eius, cui oboedites?

 

et: a quo quis superatur, eius et seruus addicitur.

 

Si quis soli adae praeuaricationem suam, non et eius propagini adserit nocuisse aut certe morte tantum corporis, quae poena peccati est, non autem et peccatum, quod mors est animae, per unum hominem in omne genus humanum transisse testatur, iniustitiam deo dabit contradicens apostolo dicenti: per unum hominem peccatum intrauit in mundo et per peccatum mors et ita in omnis homines pertransiit, in quo omnes peccauerunt.

 

Si quis inuocatione humana gratiam dei dicit posse conferri, non autem ipsam gratiam facire, ut inuocetur a nobis, contradicit isaiae prophetae uel apostolo idem dicenti: inuentus sum non quaerentibus me; palam apparui his, qui me non interrogabant.

 

Si quis, ut a peccato purgemur, uolumtatem nostram deum expectare contendit, non autem, ut etiam purgari uellimus, per sancti spiritus infusione et operationem in nos fieri confitetur, resistit ipsi spiritui sancto per salomonem dicente: praeparatur uolumtas a domino, et apostulo salubriter praedicanti: deus est, qui operatur in uobis et uelle et perficere pro bona uolumtate.

 

Si quis sicut augmentum, ita etiam initium fidei ipsum que credulitatis affectum, quo in eum credimus, qui iustificat impium, et ad regenerationem sacri baptismatis peruenimus, non per gratiae donum, id est per inspirationem spiritus sancti corrigentem uolumtatem nostram ab infidilitatem ad fidem, ab impietatem ad pietatem, sed naturaliter nobis inesse dicit, apostolicis dogmatibus aduersarius adprobatur beato paulo dicente: confidimus quia, qui coepit in uobis bonum opus, perficiet usque in die christi iesu, et illud: vobis datum est pro christo non solum, ut in eum credates, uerum etiam, ut pro illo patiamini, et: gratia salui facti estes per fidem, et hoc non ex uobis, dei enim donum est.

 

Qui enim fidem, qua in deum credimus, dicunt esse naturalem, omnis eos, qui ab ecclesia christi alieni sunt, quodammodo fidelis esse difiniunt.

 

Si quis sine gratia dei credentibus, uolentibus, desiderantibus, conantibus, laborantibus, orantibus, uigilantibus, studentibus, petentibus, quaerentibus, pulsantibus nobis misericordiam dicit conferri diuinitus, non autem, ut credamus, uelimus uel haec omnia sicut oportit agire ualeamus, per infusionem et inspiratione sancti spiritus in nobis fieri confitetur et aut humilitati aut oboedientiae humanae subiungit gratiae adiutorium nec, ut oboedientes et humiles simus, ipsius gratiae donum esse consentit, resistit apostolo dicenti: quid habis, quod non accipisti?

 

et: gratia dei sum id, quod sum.

 

Si quis per naturae uigorem bonum aliquid, quod ad salutem pertinit uitae aeternae, cogitare, ut expedit, aut elegire siue salutari, id est euangelicae, praedicationi consentire posse confirmat absque inluminatione et inspiratione spiritus sancti, qui dat omnibus suauitatem in consentiendo et credendo ueritati, heritico fallitur spiritu, non intellegens uocem dei in euangelio dicentes: sine me nihil potestes facire, et illud apostoli: non quod idonei sumus cogitare aliquid a nobis quasi ex nobis, sed sufficientia nostra ex deo est.

 

Si quis alios misericordia, alios uero per liberum arbitrium, quod in omnibus, qui de praeuaricationem primi hominis nati sunt, constat esse uisiatum, ad gratiam baptismi posse uenire contendit, a recta fide probatur alienus.

 

His enim non omnium liberum arbitrium per peccatum primi hominis adserit infirmatum aut certe ita laesum putat, ut tamen quidam ualeant sine reuelatione dei mysterium salutis aeternae per semit ipsos posse conquirere.

 

Quod quam sit contrarium, ipse dominus probat, qui non aliquos, sed neminem ad se posse uenire testatur, nisi quem pater adtraxerit, sicut et petro dixit: beatus es, simon bariona, quia caro et sanguis non reuelauit tibi, sed pater meus, qui in caelis est; et apostulus: nemo potest dicere dominum iesum nisi in spiritu sancto.

 

De adiutorio dei.

 

Diuini est muneris, cum et recte cogitamus et pedes nostros a falsitate et iniustitia continemus; quotiens enim bona agimus, deus in nobis adque nobis cum, ut operemur, operatur.

 

De adiutorio dei.

 

Adiutorium dei etiam renatis ac sanatis semper est implorandum, ut ad finem bonum peruenire uel in bono possint opere perdurare.

 

De obligatione uotorum.

 

Nemo quicquam domino recte uoueret, nisi ab ipso acceperit, quod uouerit, sicut legitur: et quae de manu tua accipimus, damus tibi.

 

Quales nos diligat deus.

 

Tales nos amat deus, quales futuri sumus ipsius dono, non quales nostro merito.

 

De reparatione liberi arbitrii.

 

Arbitrium uolumtatis in primo homine infirmatum nisi per gratiam baptismi non potest reparari; quod amissum, nisi a quo potuit dari, non potest reddi; unde veritas ipsa dicit: si uos filius liberauerit, tunc uere liberi erites.

 

Nullus miser de quantacumque miseria liberatur, nisi qui dei misericordia praeuenitur, sicut dicit psalmista: cito anticepit nos misericordia tua, domine, et illud: deus meus, misericordia eius praeueniet me.

 

Ab eo, quod formauit deus, mutatus est adam, sed in peius per iniquitatem suam; ab eo, quod operata est iniquitas, mutatur fidelis, sed in melius per gratiam dei.

 

Illa ergo mutatio fuit praeuaricatoris primi, haec secundum psalmistam mutatio est dexterae excelsi.

 

Nemo ex eo, quod uidetur habere, glorietur, tamquam non acciperit, aut ideo se potet accipisse, quia littera extrinsecus uel, ut legeretur, apparuit uel, ut audiretur, sonuit.

Nam sicut apostolus dicit: si per lege iustitia, ergo christus gratis mortuus est.

 

Ascendens in altum captiuauit captiuitatem, dedit dona hominibus.

 

Inde habit quicumque habit; quisquis autem inde se habere negat, aut uere non habit aut id, quod habit, auferetur ab eo.

 

De furtitudine christiana.

 

Furtitudinem gentilium mundana cupiditas, furtitudinem autem christianorum dei caritas facit, quae diffusa est in cordibus nostris non per uolumtatis arbitrio, quod est a nobis, sed per spiritum sanctum, qui datus est nobis.

 

Nullis meritis gratiam praeuenire.

 

Debetur mercis bonis operibus, si fiant; sed gratia, quae non debetur, praecedit, ut fiant.

 

Neminem nisi deo miserante saluari.

 

Natura humana, etiam si in illa integritate, in qua est condita, permanerit, nullo modo se ipsa creatore suo non adiuuante seruarit; unde cum sine dei gratia salutem non possit custodire, quam accepit, quomodo sine dei gratia poterit reparare, quod perdedit?

 

nihil boni hominem posse sine deo.

 

Multa deus facit in homine bona, quae non facit homo; nulla uero facit homo bona, quae non deus praestat, ut faciat homo.

 

De natura et gratia.

 

Sicut eis, qui uolentes in lege iustificari et a gratia excederunt, uerissime dicit apostolus: si ex lege iustitia est, ergo christus gratis mortuus est, sic eis, qui gratiam, quam commendat et percipit fidis christi, potant esse naturam, uerissime dicitur: si per naturam iustitia est, ergo christus gratis mortuus est.

 

Iam enim erat lex et non iustificabat; iam hic erat et natura et non iustificabat.

 

Ideo christus non gratis mortuus est, ut et lex per illum impleretur, qui dixit: non ueni legem soluere, sed adimplere; et natura per adam perdita per illum repararetur, qui dixit uenisse se quaerere et saluare, quod perierat.

 

De his quae hominum propria sunt.

 

Nemo habit de suo nisi mendacium et peccatum; si quid autem habit homo ueritatis adque iustitiae, ab illo fonte est, quem debemus sitire in hac herimo, ut ex eo quasi guttis quibusdam inrorati non dificiamus in uia.

 

De uolumtate dei et hominis.

 

Suam uolumtatem homines faciunt, non dei, quando id agunt, quod deo displacit; quando autem ita faciunt, quod uolunt, ut diuinae seruiant uolumtati, quamuis uolentes agant, quod agunt, illius tamen uolumtas est, a quo et praeparatur et iubetur, quod uolunt.

 

De palmitibus uitis.

 

Ita sunt in uite palmites, ut uiti nihil conferant, sed inde accipiant unde uiuant; sic quippe uites est in palmitibus, ut uitale alymentum subministrit eis, non sumat ab eis.

 

Ac per hoc et manentem in se habere christum et manere in christo discipulis prodest utrumque, non christo.

 

Nam praeciso palmite potest de uiua radice alius pollolare; qui autem praecisus est, sine radice non potest uiuere.

 

De dilictione, qua diligimus deum.

 

Prorsus donum dei est diligere deum.

 

Ipse ut diligeretur dedit, qui non dilictus diligit.

 

Displicentes amati sumus, ut fierit in nobis unde placerimus.

 

Diffundit enim caritatem in cordibus nostris spiritus patris et filii, quem cum patre amamus et filio.

 

Ac sic secundum supra scriptas sanctarum scripturarum sententias uel antiquorum patrum definitionis hoc deo propitiante et praedicare debemus et credere, quod per peccatum primi hominis ita inclinatum et adtinuatum fuerit liberum arbitrium, ut nullus postea aut diligere deum sicut oportuit aut credere in deum aut operari propter deum quod bonum est possit, nisi eum gratia misericordiae diuinae praeuenerit.

 

Vnde et in abel iustum et noe et habraham et isaac et iacob et omnem antiquorum sanctorum multitudinem illam praeclarum fidem, quam in ipsorum laude praedicat apostulus paulus, non per bonum naturae, quod prius in adam datum fuerat, sed per gratiam dei credimus fuisse conlatam.

Quam gratiam etiam post aduentum domini omnibus, qui baptiszari disiderant, non in libero arbitrio habere, sed christi nouimus simul et credimus largitate conferri, secundum illud, quod iam saepe dictum est et praedicat paulus apostolus: vobis donatum est pro christo non solum, ut in eum credatis, sed etiam, ut pro eo patiamini, et illud: deus, qui coepit in uobis bonum opus, perficiet usque in diem domini nostri, et illud: gratia salui facti estis per fidem et hoc non ex uobis; dei enim donum est, et quod de se ipso ait apostulus: misericordiam consecutus sum, ut fidelis essem (non dixit: quia eram, sed: ut essim), et illud: quid habis, quod non accipisti?

 

et illud: omne datum bonum et omne donum perfectum desursum est descendens a patre luminum, et illud: nemo habit quicquam, nisi illi datum fuerit desuper.

 

Innumerabilia sunt sanctarum scripturarum testimonia, quae possint ad probandam gratiam proferri, sed breuitatis studio praetermissa sunt, quia et reuera, cui pauca non sufficiunt, plura non proderunt.

 

Hoc etiam secundum fidem catholicam credimus, quod post acceptam per baptismum gratiam omnis baptiszati christo auxiliante et cooperante, quae ad salute animae pertinent, possint et debeant, si fideliter laborare uoluerint, adimplere.

 

Aliquos uero ad malum diuina potestate praedistinatus esse non solum non credimus, sed etiam, si sunt, qui tantum mali credere uelint, cum omni detestatione illis anathimam dicimus.

 

Hoc etiam salubriter profitemur et credimus, quod in omni opere bono non nos incipimus et postea per dei misericordiam adiuuamur, sed ipse nobis nullis praecidentibus bonis meritis et fidem et amorem sui prius inspirat, ut et baptismi sacramenta fideliter requiramus et post baptismum cum ipsius adiutorium ea, quae sibi sunt placita, implere possimus.

 

Vnde manifestissime credendum est, quod et illius latronis, quem dominus ad paradysi patriam reuocauit et cornilii centorionis, ad quem angelus domini missus est, et zacchei, qui ipsum dominum suscipere meruit, illa tam admirabilis fides non fuerit de natura, sed diuinae gratiae largitate donata.

 

Et quia difinitionem nostram, quae supra scripta est, non solum religiosis, sed etiam lahicis medicamentum esse et disideramus et cupimus, placuit, ut eam etiam inlustris ac magnifici uiri, qui nobis cum ad praefatam festiuitatem conuenerant, propria manu suscribserint.

 

Caesarius in christi nomine episcopus exemplar constitutionis nostrae ededi et autenticum in arciuo ecclesiae reseruaui.

 

Item suscriptionis.

 

Caesarius in Christi nomine episcopus constitutionem nostram religi et suscripsi.

 

Notaui sub die V non- Iulias, Decio iuniore u- c- consule.

 

Iulianus peccator suscripsi.

 

In Christi nomine Constantius episcopus consensi et suscripsi.

 

Cyprianus in Christi nomine episcopus consensi et suscripsi.

 

Fylagrius in Christi nomine episcopus consensi et suscripsi.

 

In Christi nomine Maximus episcopus consensi et suscripsi.

 

Praetextatus in Christi nomine episcopus consensi et suscripsi.

 

Eucherius in Christi nomine episcopus consensi et suscripsi.

 

Item Eucerhius in Christi nomine episcopus consensi et suscripsi.

 

Alethius in Christi nomine episcopus consensi et suscripsi.

 

Heraclius in Christi nomine episcopus consensi et suscripsi.

 

Lupercianus in Christi nomine episcopus consensi et suscripsi.

 

In Christi nomine Principius episcopus consensi et suscripsi.

 

Vindimialis in Christi nomine episcopus consensi et suscripsi.

 

Petrus Marcellinus Felix Liberius uir clarissimus et inlustris praefectus praetorii Galliarum atque patricius consentiens suscripsi.

 

Syagrius uir inlustris consensi et suscripsi.

 

Cariattho uir inlustris consensi et suscripsi.

 

Opilio uir inlustris consensi et suscripsi.

 

Marcellus uir inlustris consensi et suscripsi.

Pantagatus uir inlustris consensi et suscripsi.

 

Nanatius uir inlustris consensi et suscripsi.

 

Deudatus uir inlustris consensi et suscripsi.

 

In hoc loco continetur sinodus arausica, quam per auctoritatem sanctus papa bonefatius confirmauit.

 

Et ideo quicumque aliter de gratia et libero arbitrio crediderit, quam uel ista auctoritas continet, uel in illa synodo constitutum est, contrarium se sedi apostolicae et uniuersae per totum mundum ecclesiae esse cognoscat.

 

Continentur etiam in hoc codice sanctorum antiquorum patrum sententiae.

 

Et quam<uis> sinodus aurausica prius sit facta quam auctoritas ista, tamen pro reuerentia sedis apostolicae hoc mihi iustum uisum est, ut prius domini papae auctoritas scriberetur.

 

et ne forte aliquis dicat quod insinuatio gratiae rudis sit ac nouella, et a nullo alio tam deliberate et tam frequenter quomodo a sancto augustino episcopo commendata est, quid exinde innocentius papa urbis romae in sede apostolica constitutus praedicauerit, quid etiam sanctus ambrosius mediolanensis episcopus senserit, quid sanctus hieronymus presbyter insinuauerit, aliqua ex ipsorum libris capitula adicienda credidimus; ut qui forte hucusque plus quam oportuit incaute et simpliciter credidit, ad tantorum patrum regulam animum suum inclinare et adcommodare non dubitet.

 

Sanctus augustinus inquit: venerabilis [inquit] innocenti episcopi de hac re ista est sententia ad carthaginiense concilium data: "liberum enim, inquit, arbitrium olim ille perpessus est, qui, dum suis inconsultius utitur bonis, cadens in praeuaricationis profunda dimersus nihil quemadmodum exinde surgere possit inuenit; sua que in aeternum libertate deceptus, huius ruinae latuisset oppressu, nisi eum post christi pro sua gratia releuasset aduentus, qui per nouam regenerationis purificationem omne praeteritum uitium sui babtismatis lauacro purgasset".

 

Quid ista sedis apostolicae sententia clarius atque manifestius?

 

huic se caelestius pelagii discipulus consentire professus est, dicens: "damno omnia secundum sententiam antecessoris tui innocenti".

 

Nam quod fidem non de libero arbitrio sed de dei gratia habeamus, probat sanctus ambrosius, dicens in ymno paschali: fidem refundens perditis, / 
caecos que uisu inluminans. / 

 

Fidem utique, quam adam peccando fuderat, christus miserando refudit.

 

Item ait sanctus augustinus: pelagiani dicunt ab homine incipere meritum, cui deus subsequens gratiae retribuit augmentum.

 

Etiam hic eos repellit uenerandus ambrosius, dicens "quod humana cura sine diuina ope inbecilla est ad medendum, deum auxiliatorem requirit".

 

Item in libro qui inscribitur de fuga saeculi: "frequens nobis, inquit, de fugiendo saeculo est sermo; <at>que utinam, quam facilis sermo, tam cautus et sollicitus effectus.

 

Sed, quod peius est, frequenter inrepit terrenarum inlecebra cupiditatum, et uanitatum offusio mentem occupat, ut quod studeas uitare, hoc cogites animo que uoluas.

 

Quod cauere difficile est homini, exuere autem inpossibile est.

 

Denique uoti magis eam esse rem quam effectus, testatur propheta dicendo: "inclina cor meum in testimonia tua, et non in auaritiam".

 

Non enim est in potestate nostra cor nostrum et nostrae cogitationes, quae inprouiso mentem animum que confundunt atque alio trahunt quam tu proposueris, ad saecularia reuocant, mundana inserunt, uoluptaria ingerunt, inlecebrosa intexunt, ipso que in tempore, quo eleuare mentem paramus, inserti inanibus cogitationibus ad terrena plerumque deicimur.

 

Quis autem tam beatus, qui in corde suo semper ascendat?

 

sed hoc sine auxilio diuino quemadmodum fieri potest?

 

nullo profecto modo.

 

Denique supra eadem scriptura dicit: "beatus uir cui est auxilium abs, te, domine; ascensus in corde eius disposuit"".

 

Quid apertius et sufficientius dici potest? sed ne pelagiani forte respondeant, eo ipso quod diuinum auxilium poscitur, praecedere hominis meritum, quo orando sit dignus cui gratia diuina subueniat, attendant quid idem sanctus uir dicat in expositione esaiae: "et orare deum, inquit, gratia spiritalis est; "nemo enim dicit dominum iesum, nisi in spiritu sancto"".

 

Vnde exponens euangelium secundum lucam: "vides utique quod ubique domini uirtus studio cooperatur humano, ut nemo possit aedificare sine domino, nemo quisquam incipere sine domino".

 

Numquid quoniam ista dicit sanctus ambrosius, et gratiam dei sicut uir promissionis grata pietate commendat, ideo distruit liberum arbitrium?

 

aut eam uult intellegi gratiam, quam diuersis locutionibus pelagiani nolunt nisi legem uideri, ut uidelicet non ad faciendum quod cognouerimus, sed ad cognoscendum quid faciamus, nos adiuuare deus credatur?

 

si hoc istum hominem dei sapere existimant, quid de ipsa lege dixerit audiant.

 

In libro de fuga saeculi: "lex, inquit, omnium os potuit obruere, non potuit mentem conuertere".

Item alio loco in eodem libro: "lex, inquit, factum damnat, non aufert malitiam".

 

Videant fidelem et catholicum uirum apostolo consentire dicenti: "scimus autem quoniam quaecumque lex loquitur, his qui in lege sunt <loquitur>, ut omne os obstruatur, et subditus fiat omnis mundus deo, quoniam <non> iustificabitur ex lege omnis caro coram illo".

 

Ex hoc enim apostolico sensu illa sumpsit sanctus ambrosius.

 

Ait sanctus hieronymus in expositione psalmi lxxxviii: qui sustenet tempestatem, uel petrae uel tecti petit refugium.

 

Quem hostis persequitur, ad muros urbium confugit.

 

Fessus uiator tam sole quam puluere, umbrae quaerit solacium.

 

Si saeuissima bestia hominis sanguinem sitiat, cupit, utcumque potuerit, praesens uitare discrimen.

 

Ita et homo a principio conditionis suae deo utitur adiutore; et cum illius sit gratiae quod creatus sit, illius que misericordiae quod subsistit et uiuit, nihil boni operis agere potest absque eo, qui ita liberum concessit arbitrium, ut suam per singula opera gratiam non negaret, et ne libertas arbitrii redundet ad iniuriam conditoris, et ad eius contumaciam, qui ideo liber conditus est, ut absque deo nihil esse se nouerit.

 

Quod autem dicit "in generatione et generatione" omnia significat tempora: et ante legem et in lege et in euangelio.

 

Vnde et apostolus dicit: "gratia salui facti estis per fidem, et hoc non ex uobis, dei donum est".

 

Omnes epistulae eius in salutationis principio non prius pacem habent, et sic gratiam; sed ante gratiam, et sic pacem, ut donatis nobis peccatis nostris pacem domini consequamur.

 

Vbi sunt qui liberi arbitrii sibi potestate plaudentes, in eo se putant dei gratiam consecutos, si habeant potestatem uel faciendi uel non faciendi bona siue mala?

 

ecce hic beatus moyses postulat, ut splendor domini dei sui sit super eos qui surrexerint, et ipse splendeat in animabus corporibus que sanctorum, et opera manuum eorum ipse diregat, faciat que esse perpetua, ipse confirmet quidquid in sanctis uidetur bonum.

 

Item dicit idem hieronymus in libro quem de nomine attici et critoboli titulauit (titulus de epistula quae in primo libro conscripta est): quod autem rursum iactitant liberum a nobis arbitrium distrui, audiant e contrario eos arbitrii distruere libertatem, qui male eo abutuntur aduersum beneficium largitoris.

 

Et quis distruit arbitrium? ille qui semper agit deo gratias, et quodcumque in suo fluit riuulo ad fontem refert; an qui dicit deo: "recede a me, quia mundus sum", non habeo te necessarium, dedisti enim mihi semel arbitrii libertatem, ut faciam quod uoluero; quid rursum te ingeris, ut nihil possim facere nisi tu in me tua dona compleueris?

 

fraudulenter praetendis dei gratiam, ut ad condicionem hominis referas, et non in singulis operibus auxilium dei requiras, ne scilicet liberum arbitrium uidearis amittere; et cum dei contemnas adminiculum, hominum quaeris auxilium.

 

Audite, quaeso, audite sacrilegium: si, inquid, uoluero curuare digitum, mouere manum, sedere, stare, ambulare, discurrere, sputa iactare, duobus digitulis narium purgamenta decutere, semper mihi auxilium dei erit necessarium?

 

audi, ingrate, immo sagrilege, apostolum praedicantem: "siue manducatis, siue bibitis, siue aliud quid agitis, omnia in nomine domini agite".

 

Et illud iacobi: "age nunc, quid dicitis: hodie et cras proficiscimur in illam ciuitatem, et faciemus illic annum unum, et negotiemur et lucremur, qui nescitis de crastino?

 

quae est enim uita uestra? aura est enim siue uapor paululum apparens, deinde dissipatur.

 

pro eo quod debeatis dicere: si dominus uoluerit, et si uixerimus, faciemus hoc aut illud.

 

Nunc autem exultatis in superbiis uestris; omnis gloriatio istiusmodi pessima est".

 

Iniuriam tibi fieri putas, et distrui arbitrii libertatem, si ad deum semper auctorem recurras, si ex illius pendeas uoluntate, et dicas: "oculi mei semper ad dominum, quoniam ipse euellit de laqueo pedes meos".

 

Vnde et audes lingua proferre temeraria, unumquemque suo arbitrio regi?

 

si suo regitur arbitrio, ubi est auxilium dei?

 

si christo rectore non indiget, quomodo hieremias: "non erit in homine uia eius" et "a domino gressus hominis diriguntur"?

 

item ex libro de nomine attici et critoboli: "dic tu peccata tua, ut iustificeris".

 

Conclusit deus omnia sub peccato, ut omnibus misereatur".

 

Et haec est hominis summa iustitia, quidquid habere potuerit uirtutis, non suum putare esse, sed domini qui largitus est.

 

Item: "ecce ex hoc me beatam dicent omnes generationes: quia fecit mihi magna qui potens est, et sanctum nomen eius.

Et misericordia eius a progenie in progeniem timentibus eum.

 

Fecit potentiam in branchio suo".

 

In quo animaduerte, quod beatam esse se dicat, non proprio merito atque uirtute, sed dei in se habitantis clementia.

 

Item post pauca: illud uero quid in alio loco ponis: omnes uoluntate propria regi, quis christianorum possit audire?

 

si enim non unus, nec pauci , nec multi, sed omnes reguntur propria uoluntate, ubi erit auxilium dei?

 

et quomodo illud exponis: "a domino gressus hominis diriguntur"?

 

et in alio loco: "quid enim habes, quod non accepisti?

 

si autem accepisti, quid gloriaris quasi non acceperis?"

 

dicente domino saluatore: "non ideo descendi de caelo ut faciam uoluntatem meam, sed uoluntatem eius qui me misit patris".

 

Et in alio loco: "pater, si possibile est, transeat calix iste a me; uerumtamen non quod ego uolo, sed quod tu".

 

Et in oratione dominica: "fiat uoluntas tua sicut in caelo et in terra".

 

Qua sententia et temeritate auferre uis dei omne praesidium?

 

et quod in alio loco frustra conaris adiungere: "non absque dei gratia", quomodo sentire uelis, ex hoc loco intellegitur, dum gratiam eius non ad singula referre opera, sed ad condiciones ac leges et liberi arbitrii potestatem.

 

Item illic: homo cum esset in honore, non intellexit; comparatus est iumentis insipientibus et similis factus est illis.

 

Hic considerandum est, utrum homo qui iumentis similis factus est, aliquid boni aut cogitare aut agere sine dei gratia possit.

 

Dicit ergo iterum sanctus hieronymus: "pro nihilo saluos faciet illos": haud dubium quin iustos, qui non proprio merito sed dei saluantur clementia.

 

hic considerandum est, quod omnes iusti etiam ante aduentum christi dei gratia sint saluati.

 

Vt et sciamus, dei esse bonum omne quod gerimus: "ego, ait, plantabo eos, ut nequaquam eradicentur; et ego dabo eis cogitationem et sensum, ut intellegant me".

 

Si cogitatio et sensus datur a deo, et intellectus domini ex illius qui noscendus est radice pullulat, ubi est liberi tantum arbitrii superba iactatio?

 

item illic: danihel propheta loquitur ad nabochodonosor, quod dominetur excelsus regni hominum, et det illud cuicumque uoluerit, et extremum atque proiectum constituat <super illud.

 

Interroga eum qua causa ultimum atque despectum constituat> in regem, et faciat quod uoluerit.

 

Et discute utrum ipsius uoluntas iusta sit, de quo scriptum est: "qui suscitat de terra humilem, et de stercore exaltat pauperem, ut collocet eum cum principibus, cum principibus populi sui".

 

Item post pauca: dominus ad discipulos suos : "ego sum uitis, et uos palmites; qui manet in me, et ego in eo, iste affert fructum multum, quia sine me nihil potestis facere".

 

Sicut rami et flagella uitium ilico contabescunt, cum fuerint a matrice praecisi, ita omnis hominum fortitudo marcescit et deperit, si a dei auxilio deseratur.

 

"Nemo, inquit, potest uenire ad me, nisi pater meus attraxerit eum".

 

Quando dicit: nemo potest uenire ad me, frangit superbientem arbitrii libertatem, quo etiam qui uelit ad christum pergere, nisi fiat illud quod sequitur: nisi pater meus caelestis attraxerit eum, nequicquam cupiat, frustra nitatur.

 

Simul et hoc animo aduertendum est, quod, qui attrahitur, non sponte currit, sed ut retractans et tardus aut inuitus adducitur.

 

Item illic: o homo, nunc mundus factus es in lauacro, et de te dicitur: "quae est ista quae ascendit dealbata, innitens super fratruelem suum?"

 

et lota quidem est, sed custodire non ualet puritatem, nisi a suo domino sustentetur.

 

Et ne aliquis putet, sicut iam supra dictum est, solum sanctum augustinum dei gratiam atentius commendasse, et in hoc sensu credat a sancto hieronymo discordasse, legat titulum infra scriptum, et uideat quomodo in hoc ipso opere sanctum augustinum beatus hieronymus conlaudauerit; et cum legerit, discat uno illos spiritu fuisse locutos, et contra dei gratiam desinat murmurare.

Titulus de praefato libro sancti hieronymi in laude sancti augustini episcopi.

 

Sic enim ait: scripsit dudum quidem uir sanctus et eloquens episcopus augustinus ad marcellinum, qui postea sub inuidia tyrannidis heracliani ab hereticis innocens caesus est, duos libros de infantibus baptizandis, contra heresim uestram, hoc est pelagianorum, per quam uultis adscribere, baptizari infantes, non in remissionem peccatorum, sed in regno caelorum, iuxta quod scriptum est in euangelio: "nisi quis renatus fuerit ex aqua et spiritu sancto, non potest intrare in regnum caelorum".

 

Tertium quoque ad eundem marcellinum, contra eos qui dicunt, id est uos, posse hominem sine peccato esse, si uelit, absque dei gratia.

 

Et quartum nuper ad hilarium, contra doctrinam tuam multa peruersa fingentem.

 

Et alios quoque specialiter tuo nomini cudere dicitur, qui necdum in nostras uenere manus.

 

Vnde supersidendum huic labori censeo, ne dicatur mihi illud oratii: "in siluam ne ligna feras".

 

Aut enim eadem dicimus ex superfluo, aut si noua uoluerimus dicere, a clarissimo sunt ingenio occupata meliora.

 

Ecce qua laude sanctus hieronymus beatum augustinum praedicauit et extulit.

 

Et ad commendandam dei gratiam talium ac tantorum patrum quae suprascriptae sunt sententiae credimus posse cunctorum animis satis esse.

